
Forord 

Eg ynskjer deg velkommen til ei reise i tid, rom og tema. Dikta er skrivne i perioden frå 1979-2006. Nokre hadde eg kan henda ikkje skrive i dag. Eg har vore eit menneske på leiting. Det har ført til tenking og skriving. Eg har blitt provosert av dei som er så sikre i si tru. I dag er eg sjølv sikker i mi tru. Eg er ateist. Det vil kan henda provosera nokon. Diktet på side 23 handlar om dette. Men samlivet med kona mi, Marit, er eit bevis på at det gjeng an å eta ved same bordet sjølv om begge er sikre i si tru. Kona mi er kristen.

Eg har hatt psykiske problem. Det kan vera godt å skriva ut ting, røma litt avstad, men ikkje for langt. Ein må alltid attende til røynda, som fuglane må landa.




Så vil eg dela med deg eit dikt frå den forrige boka mi, "Veggane var for tjukke":



 Viss du,
 viss eg,
 viss alle
 var sin eigen draum
 om seg sjølv.



Då ville me sakna
 vårt hemmelige indre.
 Me ville kjenna oss
 nakne,
 og gjøyma oss.
 Me ville ynskja at me var
 usynlege,
 så me kunne gå omkring
 og sjå
 utan å bli sedde.

